فمبينأن مشاركة كواليتي 
     افكه يڠ مثببكن كيت بربينچاڠ تنتڠ كأدأن مشاركة ، كران فربينچاڠن تنتڠ فرأوبهن دان فراستيوا 2 يڠ برلاكو ددالم مشاركة تركادڠ تيدق فنتيڠ لاكي تيدق برفائدة باڬي جنراسي بارو يڠ بسر برسام تيكنولوجى دان كماجوان سأينس.

     سبنرڽ فربينچاڠن تنتڠ مشاركة بوكن فركارا يڠ جأوه داري ديري مأنسي اوليهكران ستيف أورڠ مأنسي اداله ساتو بهاڬين داري مشاركة يڠ بركسن سچارا لڠسوڠ دڠن فراستيوا يڠ ترجادي ددالم مشاركة ، فرانن دان اجيندا هارين مأنسي دتنتوءي أوليه سواسان دان كأدأن مشاركة، أوليه ايت فربينچاڠن تنتڠ مشاركة اداله فربينچاڠن ترهادف ديري مأنسي ايت سنديري اتو دڠن كات لأين اداله فربينچاڠن اونتوق برمحاسبة ديري دان ممفربأيكي كسيلافن.

          افبيلا مشاركة منجادي فوكؤ فنتيڠ باڬي ستيف اينديبيدو مأنسي ، مك يڠ منجادي سؤالنڽ اياله افكه فرنه كيت مليهت كفد مشاركة؟ باڬيمانكه فراسأن كيت ترهادف فراستيوا يڠ برلاكو؟ اداكه مشاركة تله منجادي مشاركة يڠ بركواليتي مڠيكوت اف يڠ درڠكا دان دكهندقكي اتو تيدق؟ سجأوه مانكه كيت برستوجو دڠن مشاركة يڠ كيت عالمي ؟ 
     جوافن باڬي سؤالن ترسبوت تيدق سوسه ، كران فراستيوا دان كأدأن مشاركة سكارڠ تله ممبري جوافنڽ دڠن تيدق ممرلوكن كفدا باڽق كتراڠن.

     فدا حقيقة سبنرڽ أورڠيڠ منچوراق ورنا مشاركة اياله ديري مأنسي ايت سنديري، بلاء بنچان ، فرمسألهن يڠ برلاكو حاصيل داري فربواتن مأنسي سمأدا فمبونهن ، فنچورين، فڽاكيت، كصيحتن هاتي، ايكونومي، فڽيبباران داده يڠ مڠهارو كسلامتن دان كسجهترأن مشاركة برمولا داري مأنسي يڠ منجادي اڠڬوتا أساسي باڬي مشاركة. 
     دنيا سكارڠ ولوفون بركماجوان دسڬي سأينس دان تيكنولوجي يڠ تيڠڬي، تتافي اوسها ممرهاتي كفدا مشاركة كواليتي يڠترجامين كسلامتن دان كسجهترأن هيدوف لبيه دأوتماكن، كران سبلوم اين كاجين سأينس نمفقڽ تيدق مليهت كفدا كسن بوروق داري كماجوان تيكنولوجي ترهادف مشاركة مأنسي، سباليقڽ فدا ساڠت سكارڠ أهلي كاجي دان أهلي علمو داري برباڬي2 بيداڠ مڠلوار فندافت سفاي سأينس مڠمبيل مشاركة سباڬي أساس اونتوق ملاهيركن كماجوان اتو دڠن كات لأين مڠاداكن ايكتن دأنتارا أخلاق بودي فكرتي دڠن سأينس. 
     داري جوافن يڠ مڠاتكن مأنسي اداله فونچا باڬي ككوتوران ددالم مشاركة مأنسي، اوليه ايت چارا مڽلسيكن فرمسألهن مستي دمولأي داري ديري مأنسي .

     فوكؤ2 برايكوت اداله چارا أونتوق منجادي فرمولأن باڬي ممبينا مشاركة كواليتي.
     1- ممبينا فريبادي

           داري الاسن بهوا مشاركة ايت ممفوڽأي مأنسي سباڬي اڠكوتا اساس، يڠ سبنرڽ ارتي باڬي مشاركة كواليتي اياله مأنسي يڠ بركواليتي ددالم مشاركة ، اوليه ايت ممبينا فريبادي سفاي بركواليتي اداله ممبينا مشاركة مأنسي سفاي منجادي مشاركة يڠ بر كواليتي، اوليه يڠدمكين ستيف فريبادي يڠ مأو مليهت مشاركة سباڬيمان يڠ درڠكت اي فرلو مليهت كفدا ديري سنديري اونتوق ممبيناڽ.
     دوا فركارا أساس سفاى دڬونا ددالم ممبينا فريبادي اياله :-
     أ- مڠواتكن روحي، مشاركة دهاري اين دفنوهي دڠن معصية يڠ مناريق سباڬي كبيناسأن يڠ دبوكوس دڠن بأيك ، چنتيق، كمدين دكلواركن سفاى دجوال ، تنفا فميكيران دان كلمهن جيوا مڽببكن مأنسي هاڽوت دڠن اليران مشاركة دان الة2 بارو يڠ مڠلواركن كماجوان سماس دڠن مليهت كفدا ساتو سودوت سهاج يأيت ممواس كهندق نفسو يڠ تيدق برهنتي تنفا فدولي كفدا كسن2 لأين باڬي كهيدوفن مأنسي دان كسجهترأن مشاركة يڠ برفنجاڠن.
       ددالم القرآن كيت دافتي بهوا الله تعالى تله منرڠكن طبيعة مأنسي يأيت منيڠڬلكن فرچاكفن تنتڠ كماتين دان نڬري أخيرة دڠن سبب ترايكت دڠن دنيا دان ممواس نفسوڽ تنفا مڠيرا كهيدوفن دعالم أخيرة.
الله برفرمان: «قُلْ إِنَّ الْمَوْتَ الَّذِي تَفِرُّونَ مِنْهُ فَإِنَّهُ مُلَاقِيكُمْ ثُمَّ تُرَدُّونَ إِلَى عَالِمِ الڠيْبِ وَالشَّهَادَةِ فَيُنَبِّئُكُم بِمَا كُنتُمْ تَعْمَلُونَ» (الجمعة : 8 )
مقصودڽ: كتاكنله (واهي محمد) سبنرڽ ماتي يڠ كامو ملاريكن ديري درفداڽ ايت اي تتف اكن منموءي كامو، كمدين كامو اكن دكمباليكن كفدا الله يڠ مڠتهوي سڬلا يڠ غائب دان يڠ ڽات لالو اي ممبري تاهو كفدا كامو اف يڠ كامو تله لاكوكن
الله برفرمان: «أَيَحْسَبُ الْإِنسَانُ أَلَّن نَجْمَعَ عِظَامَهُ (3) بَلَى قَادِرِينَ عَلَى أَن نُّسَوِّيَ بَنَانَهُ (4)  بَلْ يُرِيدُ الْإِنسَانُ لِيَفْجُرَ أَمَامَهُ (5) يَسْأَلُ أَيَّانَ يَوْمُ الْقِيَامَةِ ( 6 )» [القيامة]
مقصودڽ: فاتوتكه مأنسي ( يڠ كافر ) مڽڠكا بهوا كامي تيدق اكن دافت مڠومفولكن تولڠڽ2 ( دان مڠهيدوفكنڽ سمولا) بوكن سباڬيمان يڠدسڠكا ايت بهكن كامي بركواس مڽوسون ( دڠن سمفرنڽ سڬل تولڠ) جاريڽ (تولڠ يڠ لبيه هالوس داري يڠ لأين) بهكن مأنسي سنتياس سوك هندق منروسكن فربواتن كفور دان معصية اي برتاڽ (سچارا مڠيجيق) بيلاكه داتڠڽ هاري قيامة ايت.

        ساتو فركارا يڠ كيت يقين بهوا اي بوليه مڠهالڠ دان مڽكت كقواتن باڬي اليران مشاركة اياله جيوا يڠ قواة اوليهكران مأنسي دكتوأي اوليه هاتي، هاتيڽ بوليه مڠواسأى سڬل فراسأن دان كإيڠينن أفبيلا هاتي منجادي لمه سسؤرڠ منجادي مڠسا كفدا هاوا نفسو دان اي تيدق مماهمي حقيقةكهيدوفن يڠ سبنر.
       ادافون لڠكه2 كفدا كقواتن جيوا اياله مڠواتكن هوبوڠن دڠن الله توهن فنچيفتا باڬي سكلين عالم، دڠن ملالؤي عبادة، ممباچ القرآن، منونتوتي علم يڠ بتول، مڠحاضيري مجلس چرامه أڬام، لڠكه2 ترسبوة فرلو دجاديكن اجيندا2 هارين كيت.
ب- منونتوتي علم يڠ جوكوف ، مڠيكوت رامالن أهل كاجي بهوا تيدق لام دنيا أكن منجادي مشاركة تربوكا دسڬي علم فڠتهوان ملالؤي تيكنولوجي بارو سفرت انترنت منجادي الة فنتيڠ ددالم فڽيباران علم، اين برارتي كبيباسن دسودوت علم فڠتهوان تنفا باتسن سهيڠڬا سوكر داسيڠ دان دبيذا انتارا كبأيقكن دڠن كجاهتن تراوتام كفدا أورڠ2 عوام يڠ تيدق ادا أساس فڠاجين دان فلاجران.
    كالوله كيت هاڽ منريما تنفا ممبيذا دان مميليه مك كيت اداله أورڠ يڠ كاله دان دجاجهي اوليه أورڠ لأين، سباڬيمان دفڠڬيل ففراڠن دسڬي فميكيران .

     اوليه ايت ممفلاجري تنتڠ فرأوبهن سماس سرت بركممفوان ددالم مميليه مسميديا أونتوق مڠتهوي كأدأن يڠ برلاكو ددنيا اداله فركارا يڠ دفرلؤي دان دحاجتي فدا ممبينا فريبادي يڠ ممفو مميليه فركارا يڠ تيدق مربهيا.
          لڠكه كفدا يڠدمكين اياله فڠاجين يڠ برتروسن سمأدا فڠاجين مڠيكوت كوريكولم اتو ملالؤي باچأن بوكو2 اتو مڠكاجي داري سومبير فڠتهوان لأين سفرت مكتبة، انترنت، جورنل كعلموان دان لأين2.
       دڠن مميليكي جيوا يڠ قواة دان علم يڠ چوكوف سرت ممفوڽأي ڬاريسن2 يڠ سلامت، مسلم تيدق اكن منجادي همبا كفدا مسميديا يڠ منچروبوهي مشاركة سكارڠ. 

     2- فڠربانن

         فكتور يڠ فنتيڠ ددالم فمبينأن مشاركة اياله ستيف فريبادي مستي مماهمي بهوا اي اداله اڠڬوتا يڠ فنتيڠ ترهادف مشاركة دان دنيا، فربواتن يڠ دلاكوكن اوليه مأنسي سمأدا كبأيكن اتو كجاهتن ممبري كسن كفدا مشاركة كسلوروهنڽ تيدق ترباتس هاڽ كفدا فريبادي ترتنتو سهاج، لبيه2 لاڬي دعالم دنيا يڠ سوده تيدق ادا باتسن اين، سفرتي مسأله كمروسوتن ايكونومي، مسأله اخلاق مودا مودي، كسن بوروق تيدق ترباتس هاڽ كفدا مشاركة ايت، بهكن اكن ملارات كفاهيتنڽ كفدا مشاركة برهمفيران.
      اوليه يڠ سدمكين فراسأن برتڠڬوڠجواب دري لوبوق هاتي ايت اداله تيتيق فرمولأن باڬي فمبينأن مشاركة بركواليتي، فڠربانن اونتوق مشاركة ملالؤي عمالن الأمر بالمعروف والنهي عن المنكر اداله لڠكه فنتيڠ ددالم ممفربأيكي مشاركة، ادافون برديم ديري دان تيدق برتڠڬوڠجواب ترهادف نصيب مشاركة بوليه منجادي سبب باڬي كهنچوران مشاركة. 
الله برفرمان: «كُنتُمْ خَيْرَ أُمَّةٍ أُخْرِجَتْ لِلنَّاسِ تَأْمُرُونَ بِالْمَعْرُوفِ وَتَنْهَوْنَ عَنِ الْمُنكَرِ وَتُؤْمِنُونَ بِاللّهِ» (آل عمران : 110) 
مقصودث: كامو(واهي اومة نبي محمد) اداله سبأيك2 اومة يڠ دلاهيركن باڬي(فأيده) اومة مأنسي (كران) كامو مڽوروه بربوات سكل فركارا يڠ بأيك دان ملارع درفدا سڬل فركارا يڠ ساله سرت كامو فولا برايمان كفدا الله.


برايمان كفدا الله يڠدسبوت دالم آية تادي ترڬولوڠ دالم ليڠكوڠن فمبينأن روح يڠ قواة، منكل مڽوروه بربوات بأيك دان ملارڠ دري ممبوات منكر اداله ساله ساتو چارا فڠربانن، يڠ مان ايتوله جالنڽ كيت براوسها دمي اونتوق ممبينا مشاركة يڠ بركواليتي.

